
― Que significado teñen as Festas 
de San Marcos para Noia? 
― Son unha tradición secular na nosa 
vila e seguen mantendo o seu espíritu 
de feira agrícola, comercial e gandeira de 
sempre. Iso si, actualizada aos novos 
tempos cunha amplia oferta lúdica, fes-
tiva e gastronómica para satisfacer a dis-
tinto tipo de público.  
― Como contribuen as festas á con-
servación das tradicións locais? 
― Supoñen unha importante aporta-
ción ás tradicións locais con marcado 
carácter comercial, onde se mesturan 
distintas actividades folclóricas tradicio-
nais coas verbenas  e unha oferta moi 
variada de atraccións. 
― Que elementos da cultura noiesa 
se ven máis reflectidos? 
― Poderíase dicir que recolle moitos ele-
mentos da cultura noiesa vinculados a 
tradición artística e musical desta fermo-
sa vila, orixen de figuras relevantes do ei-
do musical como Prudencio Romo, os 
Tamara, Felipe Paz Carvajal ou Esperan-
za Mara. Ademais da amplia canteira de 
músicos que integran o Conservatorio, 
a Banda de Música e os diversos gru-
pos folclóricos da localidade, sen esque-
cer a tradición das orquestas locais, cun 
expoñente destacado como é a París 
de Noia, que promociona a nosa vila en 
todo o territorio no que actúa. 
― Unha celebración como esta non 
é posible sen a colaboración dos ve-
ciños. Que papel xogan os noieses 
na preparación e celebración destes 
festexos? 
― Por suposto que o papel dos veciños 
é fundamental, por iso acada ano tras 
ano unha participación de público noiés 
moi reseñable e atrae tamén moitos ve-
ciños doutras localidades. É fundamen-
tal a participación de todos pero respec-
tando as normas e os bens públicos pa-
ra que todo discurra con normalidade. 
― Como vive vostede estas festas: 
como alcalde ou como veciño? 
― Sempre tiveron un significado espe-
cial para min dende neno, pero eviden-
temente como alcalde representan un-
ha responsabilidade e para o Concello 
unha aposta económica que considera-
mos ao mesmo tempo unha inversión 
que repercute na hostalería e no comer-
cio e confiamos que un ano máis sexa 
do agrado do público participante. 
― Que desafíos ten por diante Noia 
para mellorar as festas no futuro? 
― As Festas de San Marcos, e tamén 

outras da localidade, amosaron un nivel 
moi axeitado nos últimos anos con ni-
veis de participación e satisfacción ele-
vados. O reto é seguir mantendo a inno-
vación e o interese para o público con 

actividades de todo tipo, garantindo a 
súa pervivencia no tempo e continuar 
representando unha referencia para a 
comarca no inicio da temapada festiva 
previa ao verán.

Como cada 25 de abril, o Concello 
de Noia comeza hoxe as Festas de 
San Marcos, unha das citas máis 
agardadas durante todo o ano no 
municipio. O tradicional festexo co-
mezará ás 10.00 horas co lanzamen-
to de bombas de palenque e dinas e 
alboradas a cargo do grupo Cheru-
mia, que darán paso á Feira Cabalar 
e de Maquinaria Agrícola en San Lá-
zaro. Ao mediodía oficiarase a misa 
solemne con procesión en Santa 
Cristina de Barro. 

As actividades continuarán xa po-

la tarde, con xogos populares para 
nenos no Campo da Feira dende as 
17.00 horas. Despois, a música pa-
sará a ser a gran protagonista. A par-
tir das 21.00 horas coas actuacións 
de La Gramola e Boomers na Rúa do 
Curro e coa verbena na Alameda, 
que comezará ás 21.30 horas coa 
orquestra Finisterre e que continuará 
pasada a medianoite coa Disco Mó-
vil CDC. 

Mañá, sábado, a xornada festiva 
volverá comenzar á mesma hora, ás 
10.00, co lanzamento de novo de 
bombas de palenque e un pasarrúas 
da Banda de Música de Noia. Ás 

13.00 horas, a propia Banda Municipal 
ofrecerá un concerto na Praza da 
Constitución. Pola tarde, de 17.00 a 
20.00 horas, os máis pequenos da 
casa serán os protagonistas, con in-
chables instalados na praza do Curro. 
Entre medias, dende as 18.00 horas 
haberá Boxeo e Kickboxing no pavi-

llón Agustín Mourís con MFC 
Showdown 045. 

Ás 22.00 chegará a verbena, coa 
gran estrea na Alameda da orquestra 
Panorama City. Unha hora despois, ás 
23.00, Black Black levará á praza do 
Tapal os éxitos dos anos 70, 80 e 90, 
e a Chocolate Disco Móvil pechará a 

xornada dende as 00.30 horas na Ala-
meda. 

O derradeiro día das festas, o do-
mingo 27, o lanzamento de bombas 
de palenque e as dianas e alboradas 
do grupo Os Salgueiriños anunciarán, 
ás 10.00 horas, o comezo da xorna-
da. A continuación, ás 11.00 horas, 
terá lugar a VIII Foliada de grupos de 
música tradicional, coa presenza de 
oito agrupacións: Canlebó, Nunca é 
tarde, Cherumia, Falcoeira, Jait@s 
Blue, Club de Pensionistas de Noia, 
Ébora e Os Salgueiriños. As distintas 
agrupacións percorrean as rúas, con 
actuación en distintas prazas da loca-
lidade, antes de reunirse ás 13.00 ho-
ras na Alameda, onde se reunirán e 
realizarán unha actuación conxunta. 

O concerto ás 20.00 horas na pra-
za do Curro da banda de música tradi-
cional Leirabuxo e verbena na Alame-
da, dende as 20.30 horas, a cargo da 
orquestra New York, poñerán o bro-
che final aos festexos.

